
zorroztarri 

Gazteen arazoak eta gizarte ardura 

Xabier Barandiaran 

Hondarribian bizi izan dugun gertakari larriak gazteek bizi dituzten arazoez eztabaidatu eta arduratzeko premian utzi gaitu. Helduen begietara berandu iritsi ohi dira era honetako arazoak, sarritan erremediorik ez dutenean; orduan hasi ohi gara baita ere komunikabideetan arazo azterketan eta gertakariaren zuzeneko arduradunen bila. Hondarribian gertatu dena argitu egin behar da; ez mendekua hartzeko, ikasteko baizik, etorkizunari aurre egiteko eskarmentua baliagarria gerta dadin. Baina, egun, gazteek dituzten gizarte arazoaz hitz egiten hasita (biolentzia, drogak, eskola porrota e.a.) ezinbestekoa dirudi gizartean eta gizarte errealitateari eusten dioten erakundeetan izaten ari den aldaketaz hausnartzea. Haur eta gazteen gizarteratze prozesua kualitatiboki aldatu egin da azken urteotan, besteak beste, familiaren, eskolaren, lagunartearen izaera eta gizarte balioa ere aldatzen ari delako. 
Aipaturiko talde hauek transmititzen dituzten gizarte balioetan gizartea ez baino norbanakoa da indar handiz baieztatzen dena. Haur eta gazteei erakusten dizkiegun ereduak askoz ere lotuagoak daude norbanakoaren arrakastarekin, kontsumo gaitasunarekin, irudiaren erabilpenarekin eta dibertimenduarekin, gizartearekiko betebehar eta elkartasunarekin baino. Gizartearen, elkartearen, komunitatearen premiarik gabeko gizarte eredu bat transmititzen bazaie gazteei, hein handi batean, dagoeneko errealitate hori bizi dugulako da; egoera honetan gizarte erakundeak, gizartea bera, arazo askori aurre egiteko indar eta baliabiderik gabe geratzen ari da. Gizarte arazoei aurre egiteko gizartea indartu behar da, eta ez merkatua. Egungo familiaren bizimoduan haurrekiko erlazioan elkartearen eta gizartearen balioa nabarmen gutxitu da, eta gazteen gizarteratze zuzentzaile moduan ere eragin handia galdu du. Eskolan ere gizarte zentzu hori bera ez dago sobran. Kalean izan den aldaketa ere izugarria izan da; elkarte bidezko sareez eta elkarte zentzu handia zuen kalea alde batera geratu da, elkarte erreferentzia bakarrak kontsumo guneak diren kalearen mesedetan. Gizarte erakundeek gazteen gizarteratze prozesuan betetzen zuten zereginean aldaketak izan dira; gauza batzuetan onerako izango zen, baina hutsune nabarmenak ikus daitezke gizarte ikuspegi batetik. Gure haur eta gazteak gizarte aldaketa horren lekuko baino ez dira. Gure balioen isla dira. 

Baina gazteek bizi dituzten arazoak gizarte arazoak dira, eta konponbideak gizartera apuntatzen du bere osotasunean: familiaren, eskolaren, herriaren zeregina birdefinitu eta indartzera. Arazoa guztiona da, eta guztioi dagokigu ardura; zeregin hori hezkuntza sistemaren esku edota komunikabideen esku bakarrik geratzen bada, gizarteak porrot egingo du. 
